
Preambla
My, bergaŕki a bergarje kraja Bramborska, smy sebje pśez wólny rozsud 
dali toś tu wustawu, w duchu tradicijow pšawa, tolerance a solidarity na 
Bramborskej zemi, na zakłaźe měrniwych pśeměnjenjow w nazymje lěta 1989,  
z wótpóglědom zawěsćiś dostojnosć a lichotu cłowjeka, rědowaś zgromadne 
žywjenje w socialnej spšawnosći, spěchowaś derjeměśe wšyknych, šćitaś 
a wótwardowaś pśirodu a wobswět, a zaměrnje wugótowaś zwězkowy 
kraj Bramborska ako žywy cłonk Zwězkoweje republiki Nimska we se 
zjadnośujucej Europje a na tom Jadnom swěśe.

1. głowny źěl: Zakłady
Artikel 1 (Kraj Bramborska)

(1) Bramborska jo kraj Zwězkoweje republiki Nimska.

(2) Kraj se rozrědujo do gmejnow a gmejnskich zwězkow.

(3) Głowne město kraja jo Pódstupim.

Artikel 2 (Zasady wustawy)

(1) Bramborska jo lichotny, pšawniski statny, socialny, měroju a spšawnosći, 
šćitoju pśirodnego wobswěta a kulturje zawězany demokratiski kraj, kótaryž 
se procujo wó zgromadne źěło z drugimi ludami, a wósebnje z pólskim 
susednym krajom woplěwa a wuwija pśijaśelne póśěgi.

(2) Lud jo nosaŕ statneje mócy.

(3) Lud kraja Bramborska se wuznawa k zakładnym pšawam, ako su zapisane 
w Zakładnej kazni Zwězkoweje republiki Nimska, w Europskej konwenciji za 
šćit cłowjecnych pšawow a zakładnych lichotow, w Europskej socialcharśe a 
w Internacionalnych paktach cłowjecnych pšawow.

(4) Kaznidawaŕstwo se pśez ludowy rozsud a pśez krajny sejm wugbajo. 
Wugbajuca móc lažy w rukach krajnego kněžaŕstwa, zastojnskich instancow 
a organow samozastojnstwa. Pšawodawstwo jo dowěrjone njewótwisnym 
sudnicam a sudnikam.

(5) Póstajenja Zakładneje kazni pśesegaju póstajenja krajneje wustawy. 
Kaznidawaŕstwo jo wězane na Zwězkowe pšawo a na krajnu wustawu, 
wugbajuca móc a pšawodawstwo stej wězanej na kazń a pšawo.

Artikel 3 (Lud stata)

(1) Bergaŕki a bergarje w zmysle toś teje wustawy su wšykne Nimcowki a 
Nimce pó artiklu 116 pódstawk 1 Zakładneje kazni z wobstawnym městnom 
pśebywanja w kraju Bramborska. Wobydlaŕki a wobydlarje w zmysle toś teje 
wustawy su wšykne wósoby z wobstawnym městnom pśebywanja w kraju 
Bramborska, njewótwisnje swójeje statneje pśisłušnosći.

(2) Nimcowki a Nimce w zmysle Zakładneje kazni maju w Bramborskej 
samske pšawa a winowatosći, dalokož njewobstoj za bergaŕki a bergarjow 
Bramborskeje kazniske wobmyslenje.

(3) Pśisłušnice a pśisłušniki drugich statow a bźezstatne z městnom 
pśebywanja w Bramborskej su Nimcam w zmysle Zakładneje kazni 
rownopšawne, dalokož njepóstajiju toś ta wustawa abo kazni něco drugego.

Artikel 4 (Krajne barwy a krajny wopon)

Krajnej barwje stej cerwjena a běła. Krajny wopon jo cerwjeny markojski 
hodlaŕ na běłej płoni.

2. głowny źěl: 
Zakładne pšawa a statne zaměry

1. wótrězk: Płaśiwosć a pšawniski šćit

Artikel 5 (Płaśiwosć)

(1) Jadnotliwcam a towarišnostnym kupkam w toś tej wustawje zawěsćone 
zakładne pšawa zawězuju kaznidawaŕstwo, wugbajucu móc, pšawodawstwo 
a, dalokož toś ta wustawa to póstajijo, teke tśeśe ako njepósrědnje płaśece 
pšawo.

(2) Dalokož móžo se pó toś tej wustawje zakładne pšawo pśez kazń abo na 
zakłaźe kazni wobgranicowaś, ma se zasada poměrnosći doźaržaś. Na žeden 
part njesmějo se zakładne pšawo w swójej bytosći zraniś. We wobgranicujucej 
kazni ma se na zakładne pšawo z pomjenjenim artikla pokazaś.

(3) Zakładne pšawa płaśe teke za tukrajne juristiske wósoby, dalokož daju se 
wóne pšawa pó swójom charakterje za nich nałožowaś.

Artikel 6 (Pšawniski šćit)

(1) Pšawo na wužywanje pšawniskego póstupowanja maju wšykne, kótarež se 
wót zjawneje mócy w swójich pšawach zraniju.

(2) Kužda wósoba móžo z twarźenim, až jo se zraniła wót zjawneje mócy 
w zakładnem pšawje, ako jo z toś teju wustawu zawěsćone, zapódaś 
pla Krajnego wustawowego sudnistwa wustawowe wobśěžkowanje. 
Nadrobnosći rědujo kazń, kótaraž móžo pjerwjejše wupóceranje pšawniskego 
póstupowanja a wósebne jadnanje pśed pśiwześim wobśěžkowanja pominaś.

(3) Pśestupijo-li zjawna móc winowatosć zjawnego pšawa, ako ma napśeśiwo 
drugim społniś, tak zarucyjo jeje nosaŕ pó napšawach kazni drugim 
narownanje napóraneje škódy.

2. wótrězk: Lichota, rownosć a dostojnosć

Artikel 7 (Šćit dostojnosći cłowjeka)

(1) Dostojnosć cłowjeka jo njedotykniwa. Ju sebje wažyś a šćitaś jo 
winowatosć wšeje statneje mócy a zakład kuždego solidariskego 
zgromaźeństwa.

(2) Wšykne luźe deje drugim jich dostojnosć pśipóznawaś.

Artikel 7a (Šćit měrnego zgromadnego žywjenja)

Kraj šćita měrne zgromadne žywjenje luźi a zadora antisemitizmoju, 
anticyganizmoju a šyrjenju rasistiskich a cuzych wótpokazujucych mysli.

Artikel 8 (Pšawo na žywjenje)

(1) Kuždy cłowjek ma pšawo na žywjenje, njezranjonosć a na cesćenje 
swójeje dostojnosći, gaž lažy na wuměrach. Do pšawow na žywjenje a na 
njezranjonosć smějo se jano zapśimnuś na zakłaźe kazni.

(2) Wó šćit njenaroźonego žywjenja dej se wósebnje staraś pśez wobšyrne 
rozjasnjenje, dermotne póraźowanje a socialnu pomoc.

(3) Žeden cłowjek njesmějo se pódejśpiś surowej, njecłowjecnej, pónižajucej 
wašni zaźaržanja abo štrofje a nichten njesmějo se bźeze wólnego a 
wuraznego pśigłosowanja wustajiś medicinskim abo wědomnostnym 
wopytanjam.

Artikel 9 (Lichota wósoby)

(1) Lichota wósoby jo njezranjobna. Wóna smějo se jano na zakłaźe kazni 
wobgranicowaś a to jano pśi glědanju na formy, ako su w njej pśedpisane.

(2) Wó dopušćenju a traśu popajźi rozsuźijo jano sudnica abo sudnik. Pśed 
kuždym sudnikojskim rozsudom wó póstajenju abo dalejtraśu jadnogo 
popajźeństwa ma se pótrjefjonym móžnosć daś, pó swójej wóli pšawniskego 
zastupnika k tomu braś. Mimo togo ma se bźez komuźenja wósoba dowěry 
informěrowaś; pla młodostnych maju zagronite za wótkubłanje pšawo na 
wobźělenje pśi jadnanju.

(3) Pśi kuždem njesudnikojskem póstajenju wó popajźi ma se tak malsnje 
ako móžno, nejpózdźej pak w běgu styriadwaźasća góźinow, sudnikojske 
napšašowanje a nejpózdźej do kóńca dnja pó pópadnjenju sudnikojski rozsud 
póstajiś.

(4) Z popajźonymi wósobami njesmějo se daniž śělnje daniž dušnje zlě 
wobchadaś daniž njesměju se jim šikany nagótowaś.

Artikel 10 (Liche rozwijanje wósobiny)

Kužda wósoba ma pšawo na liche rozwijanje swójeje wósobiny, dalokož 
njezranijo pšawa drugich a njepśestupijo wustawu a jej wótpowědujuce kazni.

Artikel 11 (Šćit datow)

(1) Kužda wósoba ma pšawo, sama rozsuźiś wó pśewóstajenju a wužywanju 
swójich wósobinskich datow, na informaciju wó składowanju swójich 
wósobinskich datow a na glědanje do aktow a do howacnych amtskich 
pódłožkow, dalokož ju samu nastupaju a tomu napśeśiwo njestoje pšawa 
tśeśich. Na wósobu wězane daty směju se jano z dobrowólnym a wuraznym 
pśigłosenim wopšawnjonego zwěsćowaś, składowaś, wobźěłowaś, 
dalejdawaś abo howacej wužywaś.

(2) Wobgranicowanja su jano we pśewažecem powšyknem zajmje pśez kazń 
abo na zakłaźe kazni we wobłuku w njej póstajonych wótmyslenjow dowólone. 
Kužde zwěsćenje na wósobu wězanych datow ma se ned wopšawnjonym 
znate cyniś, gaž zaměr zwěsćenja to dowólijo.

(3) Na zakłaźe zwězkopšawnych pśedpisow ma se zarědowaś wustawowy 
šćit kraja, kenž pódlažy wósebnej parlamentariskej kontroli. Jomu njepśistoje 
žedne policajske pšawa. Wón teke njesmějo policiju w zmysle amtskeje 
pomocy wó napšawy pšosyś, za kótarež sam njejo wopšawnjony.

Artikel 12 (Jadnakosć)

(1) Wšykne luźe su pśed kaznju jadnake. Kuždažkuli swójowólnosć a kuždycke 
njewěcowne a njejadnake póstupowanje jo zjawnej mócy zakazane.

(2) Nichten njesmějo se dla swójogo póchada, swójeje narodnosći, swójeje 
rěcy, swójogo roda, swójeje seksuelneje identity, swójogo socialnego 
póchada abo połoženja, jadneje zbrašnosći, swójogo religioznego, 
swětonaglědnego abo politiskego pśeznanjenja abo z rasistiskich pśicynow 
priwilegěrowaś abo slědk stajaś.

(3) Žeńske a muske su rownopšawne. Kraj jo zawězany, se staraś ze 
statkownymi napšawami wó rownostajanje žeńskich a muskich we pówołanju, 
zjawnem žywjenju, kubłanju a wukubłanju, we familiji ako teke we wobłuku 
socialnego zawěsćenja.

(4) Kraj, gmejny a gmejnske zwězki su zawězane, se staraś wó rownogódnosć 
žywjeńskich wuměnjenjow luźi ze zbrašnosćami abo bźeze zbrašnosćow.

Artikel 13 (Lichota wědobnosći, wěry a wuznaśa)

(1) Lichota wědobnosći, wěry a lichota religioznego a swětonaglědnego 
wuznaśa stej njezranjobnej, jeju njemólone wugbaśe se zawěsćijo.

(2) Nichten njejo zawězany, religiozne abo swětonaglědne pśeznanjenje 
pokazaś. Zastojnstwa maju jano pón pšawo, se za pśisłušnosću 
k religioznemu zgromaźeństwu pšašaś, gaž su z tym pšawa a winowatosći 
zwězane.

(3) Nichten njesmějo se nuzkaś k wobźělenju pśi religioznem abo 
swětonaglědnem jadnanju abo k nałožowanju religiozneje formy pśisegi.

(4) Njamóžo-li bergaŕka abo bergaŕ staśańske winowatosći wědobnosći 
dla społniś, ma kraj we wobłuku swójich móžnosćow druge, rownogódne 
słušnosći pósrědniś. To pak njepłaśi za wótedanki.

Artikel 14 (Njeźele a swěźenje)

(1) Kraj šćita njeźele a wót stata pśipóznate swěźenje ako dny wótpócywanja 
wót źěła. 

(2) Z njeźelami a swěźenjami zwězane tradicije maju se wažyś.

(3) Nadrobnosći rědujo kazń.

Artikel 15 (Njezranjobnosć bydlenja)

(1) Bydlenje jo njezranjobne.

(2) Pśepytowanja směju se jano wót sudnice abo sudnika abo na zakłaźe 
sudniskego rozsuda, w tšachu dla komudy pak teke wót drugich w kaznjach 
pśedwiźonych organow póstajiś a jano w tam pśedpisanych formach 
pśewjasć.

(3) Zapśimjeśa a wobgranicowanja směju se jano pśewjasć k woboranju 
powšykneje tšašnosći abo w tšachu wó žywjenje za jadnotliwe wósoby, na 
pódłoze kazni teke k wótwobrośenju doraznych tšachow za zjawnu wěstosć 
a za pórěd, wósebnje k wótpóranju nuze dla felujucego bydleńskego ruma, k 
woboranju tšašnosći mrětwy abo k šćitu wobgrozonych źiśi a młodostnych.

Artikel 16 (Listowe, postowe a telefonowe pótajmstwo)

(1) Listowe ako teke postowe a telefonowe pótajmstwo su njezranjobne.

(2) Zapśimjeśa su jano na zakłaźe kazni dowólone, kótaraž móžo 
parlamentarisku kontrolu a musy nanejmjenjej pózdźejšu sudnisku kontrolu 
pśedwiźeś.

Artikel 17 (Wólnosć)

(1) Wšykne luźe maju pšawo na wólnosć.

(2) Pšawo, pśebywaś a se zasedliś na kuždemžkuli městnje, smějo se jano 
pśez kazń abo na zakłaźe kazni wobgranicowaś.

Artikel 18 (Pšawo na azyl, zakaz pśepódaśa a wustarcenja)

(1) Politiski pśeslědowane maju pšawo na azyl.

(2) Wukrajnice a wukrajniki njesměju se pśepódaś abo wustarcyś do jadnogo 
kraja, w kótaremž jim grozy tšach wótštrofowanja k smjerśi abo katowanja.

Artikel 19 (Lichota měnjenja a medijow)

(1) Kužda wósoba ma pšawo, informacije a měnjenja w kuždej formje 
lichotnje rozšyrjaś a se z powšyknje pśistupnych abo drugich pó pšawje 
zwužywajobnych žrědłow infoměrowaś. Płaśiwosć toś tych pšawow 
w słužbnych abo źěłowych poměrach smějo se jano na zakłaźe kazni 
wobgranicowaś.

(2) Lichota casnikaŕstwa, rozgłosa, filma a drugich masowych medijow jo 
zawěsćona. Kazń ma pśez rědowanja w póstupowanju zawěsćiś, až se 
wjelerakosć w towarišnosći wobstojecych měnjenjow w casnikaŕstwje a 
rozgłosu zwuraznja.

(3) Kazniske wobgranicowanja k šćitoju źiśi, młodostnych ako teke cesći a 
drugich wažnych pšawniskich dobytkow su dowólone. Wójnska propaganda a 
zjawne, cłowjecnu dostojnosć ranjece, diskriminěrowanja su zakazane.

(4) Rozgłos a telewizija matej nadawk, pśez pósrědnjenje wjelerakosći 
programow pśinosowaś k twórjenju zjawnego měnjenja. Mimo zjawno-
pšawniskich medijowych institucijow maju se na zakłaźe kazni priwatne 
sćelaki dowóliś. Pśi tom ma se nejwuša měra wjelerakosći měnjenjow 
zawěsćiś.

(5) Pšawnej žurnalistiskej źěłabnosći njesmějo se pśez winowatosć 
znankstwa, konfiscěrowanje a pśepytowanje zadoraś.

(6) Censura njama se pśewjasć.

Artikel 20 (Lichota zjadnośenja)

(1) Wšykne luźe maju pšawo, partaje, zjadnośeństwa, towaristwa, towarišnosći 
a druge zwězki załožyś a jim pśistupiś. Wšykne zjadnośenja maju pšawo, 
lichotnje a samostatnje póstajiś swój nutśikowny pórěd.

(2) Zjadnośenja, ako pó swójom zaměrje abo ze swójeju źěłabnosću se 
pśejdu pśeśiwo wustawje, chłostańskim kaznjam abo pśeśiwo dorozměśu 
mjazy ludami, deje se na zakłaźe kazni wobgranicowanjam pódstajiś abo se 
zakazaś.

(3) Partaje a bergaŕske gibanja, ako se zaběraju ze zjawnymi nadawkami a 
wobwliwuju zjawne twórjenje měnjenja, maju w swójom nutśikownem pórěźe 
wótpowědowaś demokratiskim zasadam. Lichota jich sobustatkownosći pśi 
politiskem twórjenju wóle ma se zawěsćiś.

3. wótrězk: Politiske pšawa sobupóstajenja

Artikel 21 (Pšawo na politiske sobupóstajenje)

(1) Pšawo na politiske sobupóstajenje jo zawěsćone.

(2) Wšykne luźe maju wótpowědnje góźenjoju, zamóžnosćam a fachowym 
wugbaśam samske pšawo na pśistup k zjawnym amtam, dalokož njejo za 
wužywanje kněžaŕskich pśizwólenjow něco drugego kazniski pśedpisane. 
Pušćenje ze źěła abo discipliněrowanje dla sobustatkowanja w bergaŕskich 
gibanjach, zwězkach, religioznych zgromaźeństwach abo partajach njejo 
dowólone.

(3) Wšykne luźe maju pšawo, se w bergaŕskich gibanjach abo zwězkach 
zgromaźowaś k wobwliwowanju zjawnych nastupnosćow. Toś te maju 
pšawo na informěrowanje pśez wšykne statne a komunalne městna a na 
pśednjasenje jich pšosbow pśi wótpowědnych městnach a zastupnikojskich 
korporacijach. Nadrobnosći rědujo kazń.

(4) Kužda wósoba ma pó kazni pšawo na póglědanje do aktow a howacnych 
amtskich pódłožkow zastojnstwow a zastojnskich institucijow kraja a 
komunow, dalokož tomu napśeśiwo njestoje wažne zjawne abo priwatne 
zajmy. 

(5) Chtož jo pśez zjawne abo priwatne pśedewześa w swójich pšawniski 
šćitanych zajmach pótrjefjony, ma pšawo na wobźělenje pśi jadnanju. Samske 
pšawo maju teke zjadnośeństwa pótrjefjonych. Nadrobnosći rědujo kazń.

Artikel 22 (Wuzwólowanje a ludowe wótgłosowanja)

(1) Kužda bergaŕka a kuždy bergaŕ ma pó dokóńcenju šesnastego 
žywjeńskego lěta pšawo, do krajnego sejma a do komunalnych 
zastupnikojskich korporacijow wóliś; pó dokóńcenju wósymnastego 
žywjeńskego lěta pšawo, se do nich wóliś daś. Drugim wobydlaŕkam a 
wobydlarjam Bramborskeje maju se toś te pšawa pśizwóliś, gaž a dalokož to 
Zakładna kazń dowólijo.

(2) Kužda bergaŕka a kuždy bergaŕ ma pó dokóńcenju šesnastego 
žywjeńskego lěta pšawo, se wobźěliś na ludowych iniciatiwach, ludowych 
póžedanjach a ludowych rozsudach ako teke na wobydlaŕskich pšosbach, 
bergaŕskich póžedanjach a bergaŕskich rozsudach. Druge wobydlaŕki 
a wobydlarje maju pšawo, se wobźěliś na ludowych iniciatiwach a 
wobydlaŕskich pšosbach; pšawo, se wobźěliś na ludowych póžedanjach a 
ludowych rozsudach ako teke na bergaŕskich póžedanjach a bergaŕskich 
rozsudach, ma se jim pśiwdaś, gaž a dalokož to Zakładna kazń dowólijo. 

(3) Wuzwólowanje a ludowe wótgłosowanja su powšykne, njepósrědne, 
jadnake, lichotne a pótajmne. Wopšawnjone k wobźělenju na wólbach su 
partaje, politiske zjadnośeństwa, zapisane zjadnośeństwa a jadnotliwe 
bergaŕki a bergarje. Wótpósłane se pó takej wašni póstupowanja wóle, 
kótaraž wólbu wósobiny ze zasadami poměroweje wólby zwězujo. 
Pśespytowanje wólbow a pśespytowanje wótgłosowanja su ludowym 
zastupnistwam za wotpowědny wólbny wobwod dowólone. Za pśespytowanje 
wótgłosowanja ludowego rozsuda pó artiklu 116 pódstawk 1 płaśe z 

krajom Barliń dojadnane wótchylne rědowanja w statnem dogronje za 
rědowanje ludowych wótgłosowanjow w krajoma Barliń a Bramborska pśez 
Noworědowańske dogrono. Rozsudy pódlaže sudniskej kontroli.

(4) Chtož se procujo wó městno w ludowem zastupnistwje, ma za 
pśigótowanje wuzwólowanja pšawo na trěbne wulichowanje wót źěła. Nikomu 
njesmějo se zajźowaś, se wó mandat wótpósłańca procowaś, jen pśewześ 
a wugbaś. Wupowěźenje abo pušćenje ze źěła jo jano pón dowólone, gaž 
wobstoje fakty, kenž daju źěłodawaŕce a źełodawarjeju pšawo na pušćenje 
bźez wupowěźenja.

(5) Nadrobnosći rědujo kazń. Kazń móžo wósebnje pśedwiźeś, až te we 
pódstawkach 1 do 4 pomjenjone pšawa jano ten ma, ako jo južo wěsty 
cas bergaŕka abo bergaŕ resp. wobydlaŕka abo wobydlaŕ we wólbnem abo 
wótgłosowańskem wobwoźe. Kazń móžo teke pśedwiźeś, až zastojnice 
a zastojniki, pśistajone zjawneje słužby a sudnice a sudniki njamógu 
rownocasnje byś cłonk krajnego sejma abo komunalnych zastupnikojskich 
korporacijow.

Artikel 23 (Lichota zgromaźowanja)

(1) Wšykne luźe maju pšawo, se mimo pśizjawjenja abo dowólenja měrniwje a 
njewobronjone zgromaźowaś.

(2) Zgromaźenja a demonstracije pód gołym njebjom mógu se póstajiś ako 
take, kenž maju se pśizjawiś a kenž mógu se pśi njepósrědnem tšachu za 
zjawnu wěstosć a pśi striktnem zachowanju zasady poměrnosći wobgranicyś, 
rozpušćiś abo zakazaś.

Artikel 24 (Pšawo na peticije)

Kužda wósoba ma pšawo, se sama abo w zgromadnosći z drugimi wobrośiś 
z póstarkom, z kritiku a wobśěžkowanim na krajny sejm, komunalne 
samozastupnikojske korporacije a na kužde howacne statne abo komunalne 
městno. Wobstoj pšawo na wótegrono w pśiměrjonem casu.

4. wótrězk: Pšawa serbskego luda a jogo pśisłušnicow 
a pśisłušnikow

Artikel 25 (Pšawa serbskego luda a jogo pśisłušnicow a pśisłušnikow)

(1) Pšawo serbskego luda na šćit, zachowanje a woplěwanje swójeje 
narodneje identity a swójogo starodawnego sedleńskego ruma se zarucyjo. 
Kraj, gmejny a gmejnske zwězki spěchuju zwopšawdnjenje togo pšawa, 
pśedewšym kulturnu samostatnosć a statkowne politiske sobupóstajenje 
serbskego luda.

(2) Kraj se procujo wó zawěsćenje kulturneje awtonomije serbskego luda a 
jogo pśisłušnicow a pśisłušnikow pśez krajnu granicu.

(3) Pšawo na zdźaržanje a spěchowanje serbskeje rěcy a kultury w zjawnem 
žywjenju a jeju pósrědnjenje w šulach a źiśownjach se zarucyjo.

(4) W starem sedleńskem rumje serbskego luda ma se serbska rěc do 
zjawnych napismow zapśěgnuś. Serbska chórgoj ma módru, cerwjenu a běłu 
barwu.

(5) Zwopšawźenje pšawow serbskego luda a jogo pśisłušnicow a pśisłušnikow 
rědujo kazń. Wóna ma zawěsćiś, až w nastupnosćach pótrjefjecych 
pšašanja serbskego luda a jogo pśisłušnicow a pśisłušnikow, wósebnje pśi 
kaznidawaŕstwje, jich zastupnice a zastupniki sobu źěłaju.

5. wótrězk: Manźelstwo, familija, žywjeńske 
zgromaźeństwa a źiśi

Artikel 26 (Manźelstwo, familija a žywjeńske zgromaźeństwa)

(1) Manźelstwo a familija matej se wót komuny šćitaś a spěchowaś. Wósebnu 
wobstarosć dostawaju maśerje, sami wótkubłujuce a familije z wjele źiśimi ako 
teke familije ze zbrašnymi swójźbnymi.

(2) Pótrjebnosć šćita drugich trajnje zapołožonych žywjeńskich 
zgromaźeństwow se pśipóznajo.

(3) Chtož w manźelstwje, familiji abo w drugich žywjeńskich zgromaźeństwach 
pód psychiskeju abo fyziskeju namócu śerpi, ma pšawo na pomoc a šćit 
komuny.

(4) Domacne źěło, wótkubłanje źiśi, domacne wótwardowanje pótrjebnych a 
pówołańske źěło su pó gódnosći jadnake.

Artikel 27 (Šćit a wótkubłanje źiśi a młodostnych)

(1) Źiśi maju ako samostatne wósoby pšawo na respektěrowanje jich 
dostojnosći.

(2) Starjejše maju pšawo na wótkubłanje a winowatosć wótkubłanja swójich 
źiśi.

(3) Źiśi póžywaju na wósebnu wašnju šćit stata a towarišnosći. Chtož 
źiśi wótkubłujo, ma pšawo na pśiměrjonu statnu pomoc a towarišnostnu 
rozglědniwosć.

(4) Źiśam a młodostnym ma se pśez kazń pśizwóliś pšawniska pozicija, 
kótaraž respektěrujo jich wětšu a wětšu zamóžnosć dowiźenja pśez 
pśipóznaśe jich pśiběrajuceje samostatnosći.

(5) Źiśi a młodostne maju se pśed śělnym a dušynym zanjeroźowanim a 
znjewužywanim šćitaś. Gaž se derjeměśe źiśi abo młodostnych wobgrozyjo, 
wósebnje pśez njedocynjenje zagronitych za wótkubłanje, ma komuna trjebnu 
pomoc zawěsćiś a kazniski zrědowane napšawy pśewjasć.

(6) Kraj, gmejny a gmejnske zwězki pódpěruju źiśownje a centrumy za lichy 
cas młodostnych, njewótwisnje wót jich nosaŕstwa.

(7) Kužde góle ma pó póstajenju kazni pšawo na wótkubłanje, kubłanje, 
wótwardowanje a zastaranje w źiśowni.

(8) Źiśece źěło jo zakazane.

6. wótrězk: Kubłanje, wědomnosć, wuměłstwo a sport

Artikel 28 (Zasady wótkubłanja a kubłanja)

Wótkubłanje a kubłanje matej nadawk, spěchowaś wuwiśe wósobiny, 
samostatne myslenje a jadnanje, waženje dostojnosći, wěry a pśeznanjenjow 
drugich, pśipóznaśe demokratije a lichoty, wólu k socialnej spšawnosći, 

měrniwosć a solidaritu w zgromadnem žywjenju kulturow a narodow ako teke 
zagronitosć za pśirodu a wobswět.

Artikel 29 (Pšawo na kubłanje)

(1) Kuždy cłowjek ma pšawo na kubłanje.

(2) Kraj ma winowatosć, załožyś zjawne kubłanišća a spěchowaś pówołańske 
systemy wukubłanja.

(3) Kuždy cłowjek ma pšawo na jadnaki pśistup do zjawnych kubłanišćow, 
njewótwisnje wót swójeje góspodaŕskeje a socialneje situacije a wót swójogo 
politiskego pśeznanjenja. Wobdarjone, socialnje naslědk stajane abo zbrašne 
luźe maju se wósebnje spěchowaś.

Artikel 30 (Šulstwo)

(1) Wobstoj powšykna winowatosć chójźenja do šule.

(2) Šulstwo stoj pód doglědom kraja. Pśi wugótowanju statkuju starjejše, 
ceptaŕki a ceptarje a wuknice a wukniki ako teke jich zastupnistwa a zwězki 
sobu.

(3) Šulstwo ma zawěsćiś wótwórjonosć, pśepušćatosć a wšakorakosć 
kubłańskich směrow.

(4) Za pśiwześe do dalejwjeducych šulow su mimo žycenja za wótkubłanje 
wopšawnjonych teke zamóžnosći, wugbaśa a wobdarjonosći wuknice a 
wuknika rozsuźece.

(5) Kraj a nosarje komunalnego samozastojnstwa maju winowatosć, šule 
zarědowaś a je spěchowaś. Wucba w toś tych šulach jo dermo. Liche wubraśe 
wucbnych a wuknjeńskich srědkow ma se pśez kazń rědowaś.

(6) Pšawo na zarědowanje šulow w lichem nosaŕstwje se pó artiklu 7 
pódstawk 4 Zakładneje kazni zawěsćijo. Nosarje maju pšawo na zjawny 
pśipłaśonk za financěrowanje.

Artikel 31 (Lichota wědomnosći)

(1) Wědomnosć, slěźenje a wucba su liche.

(2) Slěźenja pódlaže kazniskim wobgranicowanjam, gaž zamógu zraniś 
cłowjesku dostojnosć abo znicyś pśirodne žywjeńske zakłady.

(3) Lichota wucby njewulichujo wót zwěrnosći k wustawje.

Artikel 32 (Wusoke šule)

(1) Wusoke šule maju we wobłuku kaznjow pšawo na samozastojnstwo, pśi 
kótaremž su wuwucujuce, druge pśistajone a studěrujuce wobźělone.

(2) Pšawo na załoženje wusokich šulow w lichem nosaŕstwje se zawěsćijo.

(3) Pśistup k studiumoju na wusokej šuli maju wšykne, kenž wobsejźe 
wusokošulsku zdrjałosć. Nabywanje wusokošulskeje zdrjałosći za źěłabnych 
a pśistup k studiumoju na wusokej šuli bźeze wusokošulskeje zdrjałosći matej 
se wólažcyś.

(4) Za wukubłanje swójich duchownych maju cerkwje pšawo, wutwóriś 
a financěrowaś swójske instituty z wusokošulskim charakterom. To 
wótpowědne płaśi za nabóžninske zgromaźeństwa. Wobsajźenje profesurow 
na statnych teologiskich fakultetach se stawa w dojadnanju z cerkwjami.

(5) Nadrobnosći rědujo kazń.

Artikel 33 (Dalejkubłanje)

(1) Dalejkubłanje dorosćonych ma se wót kraja, gmejnow a gmejnskich 
zwězkow spěchowaś. Pšawo na załoženje kubłanišćow za dalejkubłanje w 
lichem nosaŕstwje jo zawěsćone.

(2) Kužda wósoba ma pšawo na wulichowanje wót źěła za pówołańske, 
kulturne abo politiske dalejkubłanje. Nadrobnosći rědujo kazń.

Artikel 34 (Wuměłstwo a kultura)

(1) Wuměłstwo jo liche. Wóno trjeba zjawne spěchowanje, wósebnje pśez 
pódpěru za wuměłcowki a wuměłcow.

(2) Kulturne žywjenje w swójej wjelerakosći a dalejdawanje kulturnego 
derbstwa se zjawnje spěchujotej. Wuměłske twóŕby a pomniki kultury stoje 
pód šćitom kraja, gmejnow a gmejnskich zwězkow.

(3) Kraj, gmejny a gmejnske zwězki pódpěruju wobźělenje na kulturnem 
žywjenju a zmóžniju pśistup ku kulturnym pokładam.

(4) Kraj šćita a spěchujo woplěwanje dolnonimskeje rěcy.

Artikel 35 (Sport)

Sport jo spěchowanja gódny źěl žywjenja. Spěchowanje sporta wót 
kraja, gmejnow a gmejnskich zwězkow jo wusměrjone na wurownany a 
pótrjebje wótpowědujucy poměr mjazy ludowym a wugbaśowym sportom. 
Spěchowanje dej wobmysliś wósebne pótrjebnosći wuknicow a wuknikow, 
studentkow a studentow, seniorkow a seniorow a zbrašnych. 

7. wótrězk: Cerkwje a nabóžninske zgromaźeństwa

Artikel 36 (Pšawniska pozicija)

(1) Njewobstoj žedneje statneje cerkwje.

(2) Cerkwje a nabóžninske zgromaźeństwa rěduju a zastoje swóje nastupnosći 
samostatnje w ramiku za wšyknych płaśecych kaznjow. Wóni wobsajźaju 
swóje zastojnstwa mimo sobustatkowanja stata abo bergaŕskeje gmejny. 

(3) Kraj pśipóznawa zjawnostny nadawk cerkwjow a nabóžninskich 
zgromaźeństwow. Wóni su korporacije zjawnego pšawa, dalokož běchu to 
doněnta. Druge nabóžninske zgromaźeństwa dostanu na pšosbu samske 
pšawa, gaž jich wustawki a licba jich cłonkow garantěruju wěstosć dalejtraśa 
a se makaju z tymi w artiklu 2 pódstawk 1 pomjenjonymi zasadami a 
zakładnymi pšawami toś teje wustawy. 

(4) Cerkwje a nabóžninske zgromaźeństwa směju, dalokož su korporacije 
zjawnego pšawa, wót swójich cłonkow danki zběraś na zakłaźe statnych 
lisćinow za danki.

(5) Zjadnośeństwa za zgromadne woplěwanje jadnogo swětonaglěda su 
nabóžninskim zgromaźeństwam rownogódne.

Artikel 37 (Wobsejźeństwo a statne winowatosći)

(1) Wobsejźeństwo a druge pšawa cerkwjow, nabóžninskich zgromaźeństwow 
a jich institucijow nad swójstwom, kótarež jo póstajone za kultusowe, 
kubłańske a dobrotne zaměry, su zawěsćone.

(2) Cerkwjam a nabóžninskim zgromaźeństwam pó kazni, dogronje abo 
howacnych pšawach pśistojece winowatosći kraja a nosarjow komunalnego 
samozastojnstwa mogu se jano pśez dojadnanje wótpóraś. Dalokož jo wót 
takich dojadnanjow kraj pótrjefjony, trjebaju wóni wobkšuśenje pśez krajnu 
kazń.

Artikel 38 (Dušepastyŕstwo)

We wótwardowaŕnjach, chórownjach, pokutaŕnjach a pódobnych zjawnych 
institucijach ako teke pla policije maju se cerkwjam a nabóžninskim 
zgromaźeństwam namše, dušepastyŕstwo a sakramenty zmóžniś 
wótpowědnje wobstojecym pótrjebam. Artikel 13 pódstawk 3 se nałožujo.

8. wótrězk: Pśiroda a wobswět

Artikel 39 (Šćit pśirodnych žywjeńskich zakładow)

(1) Šćit pśirody, wobswěta a wót cłowjeka kultiwěrowaneje krajiny ako zakład 
něntejšnego a pśiducego žywjenja jo winowatosć kraja a wšych luźi.

(2) Kužda wósoba ma pšawo na šćit swójeje njewobškóźonosći pśed 
zranjenjami a njeznjasliwymi wobgrozenjami, kótarež nastawaju z 
pśeměnjenjow pśirodnych žywjeńskich zakładow.

(3) Zwěrje a rostlina se ako žywej byśi wažytej. Družyna a družynje 
wótpowědujucy žywjeński rum matej se zdźaržaś a šćitaś.

(4) Statna wobswětowa politika ma se procowaś wó žarjabne wužywanje a wó 
znowawužywanje surowiznow ako teke wó žarjabne wužyśe energije.

(5) Kraj, gmejny, gmejnske zwězki a howacne korporacije zjawnego pšawa 
maju winowatosć, wobswět šcitaś pśed škódami a wobśěženjami a se wó 
to staraś, až se wobswětowe škódy wótpóraju abo wurownaju. Zjawne 
a priwatne projekty maju pó kaznjach swóju znjasliwosć z wobswětom 
dopokazaś. Wobsejźeństwo móžo se wobgranicowaś, gaž se pśez jogo 
wužywanje pśeśiwokazniski wobswětoju mócnje zeškóźijo abo wobswět se 
wobgrozyjo.

(6) Wótpóranje wótpadankow, kótarež njejsu nastali we wobceŕku kraja, jo 
pód źiwanim na wósebnosći Barlinja jano we wuwześnych padach dowólone 
a zakazane, gaž su pó swójej kakosći wósebnje tšašne za strowosć abo za 
wobswět. Nadrobnosći rědujo kazń.

(7) Kraj, gmejny a gmejnske zwězki maju słušnosć, informacije wó 
tuchylnych a docakowanych wobśěženjach pśirodnego wobswěta zwěsćiś 
a dokumentěrowaś; wobsejźaŕki a wobsejźarje a wobgóspodarjowaŕki a 
wobgóspodarjowarje załožkow maju wótpowědnu słušnosć wózjawjenja. 
Kužda wósoba ma pšawo na toś te informacije, dalokož tomu napśeśiwo 
njestoje pśewažece zjawne abo priwatne zajmy. Nadrobnosći rědujo kazń.

(8) Skjaržba zjadnośeństwow jo dowólona. Pśipóznate zjadnośeństwa za 
wobswět maju pšawo na wobźělenje pśi zastojnskich jadnanjach, kótarež 
nastupaju pśirodne žywjeńske zakłady. Nadrobnosći rědujo kazń.

(9) Kraj se wó to stara, až se na krajnem teritoriju žedne atomowe, biologiske 
abo chemiske broni njewuwijaju, njegótuju a njeskładuju.

Artikel 40 (Grunty a zemja)

(1) Wužywanje gruntow a wódow jo wósebnje zajmam cełeje towarišnosći 
a pśiducych generacijow winowate. Jich pśedawanje móžo se pśez kazń 
wobgranicowaś. Grunty a zemja, kótarež słušaju krajoju, směju se jano 
pó póstajenju kazni pśedawaś. Jich wužywanje ma se pśedewšym pśez 
wótnajmowanje a derbne twaŕske pšawo rědowaś. 

(2) Wudobywanje zemskich pókładow pomina statne pśizwólenje. Pśi tom ma 
se wósebnje glědaś na zjawny zajm šonujucego wužywanja zemje.

(3) Kraj, gmejny a gmejnske zwězki maju słušnosć, glědajucy na zasady za šćit 
pśirodnego wobswěta, wšym luźam pśistup do pśirody, wósebnje do górow, 
lěsow, k jazoram a rěkam zmóžniś a gaž jo trjeba, jen pśesajźiś.

(4) Załoženje a zdźaržanje nacionalnych parkow a šćitanych pśirodnych 
krajinow matej se spěchowaś. Pomniki pśirody stoje pód zjawnym šćitom. 
Nadrobnosći rědujo kazń.

(5) Kraj se wó to procujo, až militarnje wužywane grunty wěcej a wěcej pśejdu 
do ciwilnego wužywanja.

9. wótrězk: Wobsejźeństwo, góspodaŕstwo, źěło a 
socialne zawěsćenje

Artikel 41 (Wobsejźeństwo a pšawo na derbstwo)

(1) Wobsejźeństwo a pšawo na derbstwo stej zawěsćonej. Wopśimjeśe a 
wobgranicowanja su pśez kazni póstajone.

(2) Wobsejźeństwo napołožyjo winowatosći. Jogo wužywanje ma tejerownosći 
słužyś derjeměśu wšych luźi. 

(3) Kraj spěchujo daloke rozšyrjenje wobsejźeństwa, wósebnje wutwórjenje 
zamóženja pla źěłobjerucych pśez wobźělenje na produktiwnem swójstwje.

(4) Wuswójenje jo jano za derjeměśe wšych luźi dowólone. Wóno smějo se 
jano pśez kazń abo na zakłaźe kazni pśewjasć, kótaraž wašnju a rozměru 
zarownanja rědujo. Zarownanje ma se póstajiś ze spšawnym wótwaženim 
zajmow cełeje towarišnosći a wobźělonych.

(5) Grunty a zemja, pókłady pśirody a produkcijne srědki mógu pśez kazń, 
kótaraž wašnju a rozměru zarownanja rědujo, pśejś do zgromadnego 
wobsejźeństwa abo do drugich formow wobsejźeństwa za derjeměśe wšych 
luźi. Za zarownanje płaśi pódstawk 4 sada 3 wótpowědnje.

Artikel 42 (Góspodaŕstwo)

(1) Kužda wósoba ma pšawo na liche rozwijanje góspodaŕskeje 
samoiniciatiwy, dalokož njezranijo pšawa drugich a se njepśejźo pśeśiwo 

wustawje a jej wótpowědujucym kaznjam. Kraj se procujo wó wuběźowanje a 
šansowu spšawnosć.

(2) Góspodaŕske žywjenje ma se pó zasadach socialnje spšawnego 
wikogóspodaŕskego pórěda, kenž ma winowatosć šćitaś pśirodny wobswět. 
Znjewužywanje góspodaŕskeje mócy njejo dowólone a tomu dej se zadoraś.

Artikel 43 (Rolnikaŕstwo a gólnikaŕstwo)

(1) Wužywanje zemje pśez rolnikaŕstwo a gólnikaŕstwo ma se wusměriś na 
spšawnosć pśi wubraśu městna, na stabilnosć wunoskow a ekologisku 
znjasliwosć.

(2) Kraj spěchujo wósebnje pśinosk rolnikaŕstwa a gólnikaŕstwa k 
wótwardowanju kulturneje krajiny, k wobchowanju wejsnego ruma a k šćitoju 
pśirodnego wobswěta.

Artikel 44 (Spěchowanje struktury)

Kraj zawěsćijo spěchowanje struktury regionow ze zaměrom, stwóriś a 
wobchowaś we wšych krajnych źělach rownogódne žywjeńske a źěłowe 
wuměnjenja.

Artikel 45 (Socialne zawěsćenje)

(1) Kraj ma winowatosć, we wobłuku swójich mócow, se staraś wó 
garantěrowanje pšawa na socialne zawěsćenje w paźe chórosći, njegluki, 
inwalidstwa, zbrašnosći, pótrjebnosći wótwardowanja a w starstwje. Socialne 
zawěsćenje ma zmóžniś cłowjeka dostojnu a samozagronitu wašnju žywjenja.

(2) W situacijach nuze, kenž njezmóžniju cłowjeka dostojne žywjenje a kenž se 
njedaju wótpóraś z pomocu swójskich mócow a srědkow, wobstoj pšawo na 
socialnu pomoc.

(3) Zarědowanje a financěrowanje institucijow za póraźowanje, zastaranje 
a wótwardowanje w starstwje, pśi chórosći, zbrašnosći, inwalidstwje a 
pótrjebnosći wótwardowanja ako teke za druge socialne a karitatiwne 
zaměry matej se wót stata spěchowaś, njewótwisnje wót jich nosaŕstwa. We 
wótwardowaŕnjach maju wobydlaŕki a wobydlarje pšawa na sobupóstajenje.

Artikel 46 (Pomoc w nuzy)

Kuždy cłowjek jo w padach njegluki, katastrofow a wósebnych situacijow 
nuze, wótpowědnje kaznjam winowaty k pomocy w nuzy.

Artikel 47 (Bydlenje)

(1) Kraj ma winowatosć, we wobłuku swójich mócow, se staraś wó 
garantěrowanje pšawa na pśiměrjone bydlenje, wósebnje pśez spěchowanje 
bydleńskego swójstwa, pśez napšawy socialneje bydlenjotwari, pśez šćit 
najmarjow a pśez pśipłaśonki za najm.

(2) Rumowanje jadnogo bydlenja smějo se jano pśewjasć, gaž stoj 
narownańske bydlenje k dispoziciji. Pśi wótwaženju zajmow ma se wósebnje 
źiwaś na wóznam bydlenja za wjeźenje dostojnego cłowjecnego žywjenja.

Artikel 48 (Źěło)

(1) Kraj ma winowatosć, we wobłuku swójich mócow, se pśez politiku staraś 
wó połne źěło a spěchowanje źěła, wó pśesajźenje pšawa na źěło, kótarež 
wobpśimujo pšawo kuždyckeje wósoby, zasłužyś swóje žywjeńske wudawki 
z takim źěłom, ako jo sebje licho wuzwólił.

(2) Pówołańske wobradowanje mimo zapłaśenja a pósrědnjenje źěła se 
zawěsćijotej. Dalokož njedajo se pśiměrjona móžnosć za źěło dopokazaś, 
wobstoj pšawo na pśekubłanje, pówołańske dalejkubłanje a na wužywjeńsku 
pódpěru.

(3) Źěłobjeruce maju pšawo na wěste, strowe a cłowjeka dostojne źěłowe 
wuměnjenja. Muske a žeńske maju pšawo na samske myto pśi rownogódnem 
źěle.

(4) Wuknjeńcam, samodrugim, sam wótkubłajucym, chórym, luźam ze 
zbrašnosćami a staršym źěłobjerucym pśistoj wósebny šćit pśeśiwo 
wupowěźenju.

Artikel 49 (Lichota pówołanja)

(1) Kužda wósoba ma pšawo, swójo pówołanje licho wubraś a wugbaś. Do teje 
lichoty smějo se jano z kaznju abo na zakłaźe kazni zapśimnuś.

(2) Zjawne, za wšych samske źěłowe a słužbne winowatosći su jano za 
wósebne, pśez kazń póstajone zaměry dowólone.

Artikel 50 (Sobupóstajenje)

Pśistajone a jich źěłaŕnistwa maju kaznjam wótpowědne pšawo na 
sobupóstajenje w nastupnosćach zawodow, pśedewześow a instancow.

Artikel 51 (Lichota koalicije a pšawo na štrajkowanje)

(1) Pšawo, za zachowanje a spěchowanje źěłowych a góspodaŕskich 
wuměnjenjow koalicije twóriś, jo za wšykne wósoby a powołanja zawěsćone. 
Dojadnanja, kenž toś to pšawo wobgranicuju abo jomu zadoraś wopytuju, su 
knicomne a na to wusměrjone napšawy su njekazniske.

(2) Pšawo koalicijow wobpśimjejo wósebnje wobzamknjenje tarifowych 
dogronow, kótarež mogu se za powšyknje płaśece póstajiś. Źěłaŕnistwa 
maju pó póstajenju kaznjow pšawo na pśistup do wšyknych zawodow, 
pśedewześow a instancow. Pšawo na štrajkowanje jo zawěsćone.

10. wótrězk: Sudniske póstupowanje a wótpokutowanje

Artikel 52 (Zakładne pšawa pśed sudnistwom)

(1) Wuwześne sudnistwa njejsu dowólone. Žedna wósoba njesmějo se jeje 
kazniskej sudnicy abo jeje kazniskemu sudnikoju zapowěźeś.

(2) Sudnistwa za wósebne ressorty mógu se jano pśez kazń załožyś.

(3) Wšykne luźe su pśed sudnistwom jadnake a maju pšawo na juristiske 
słyšanje.

(4) Kužda wósoba ma pšawo na fairny a běžny proces pśed njewótwisnym a 
njestronitym sudnistwom. Zjawnosć móžo se jano pó póstajenju kazni wót 
wobźělenja wuzamknuś.

(5) Žeden cłowjek njesmějo se nuzkaś, pśeśiwo sebje samemu abo pó kazni 
bliskim wósobam znaniś.

Artikel 53 (Zakładne pšawa we chłostańskem procesu)

(1) Njestatk móžo se jano chłostaś, gaž běšo chłostajobnosć pśed jogo 
wugbaśim kazniski póstajona.

(2) Kužda dla chłostajobnego njestatka wobwinowana abo pśeskjaržona 
wósoba ma se tak dłujko ako njewinowata wobglědowaś, daniž njejo 
pšawomócnje zasuźona.

(3) Nichten njesmějo se dla samskego njestatka na zakłaźe powšyknych 
kaznjow wěcej razow pokuśiś.

(4) Wobwinowana wósoba ma pšawo, w kuždej situaciji sudniskego jadnanja 
pomoc zašćitowaŕki abo zašćitowarja wužywaś.

Artikel 54 (Wótpokutowanje)

(1) Pśi chłostanju ma se na cłowjecnu dostojnosć źiwaś; wóno dej měś ako 
zaměr, wuzamóžniś pokuśonych, w pśiducem casu wjasć swójo žywjenje we 
socialnej zagronitosći bźeze pokuśeńskich njestatkow.

(2) Pušćone pokutnice abo pokutniki maju pó póstajenju kaznjow pšawo na 
pomoc za swójo zasejzarědowanje do towarišnosći. 

3. głowny źěl: Statna organizacija

1. wótrězk: Krajny sejm

Artikel 55 (Krajny sejm)

(1) Krajny sejm jo wuzwólone zastupnistwo luda a městno wutwórjenja wóle 
luda. Wón wobzamknjo kazni a krajny etat, kontrolěrujo wuwjedujucu móc, 
wobźěłujo zjawne nastupnosći, statkujo sobu pśi wutwórjenju wóle kraja 
pśi pšašanjach zwězkoweje a europskeje politiki a dopołnjujo druge, jomu 
wótpowědnje teje wustawy pśistojece nadawki. 

(2) Opozicija jo wažny wobstatk parlamentariskeje demokratije. Wóna ma 
pšawo na rownosć šansow.

Artikel 56 (Lichotny mandat wótpósłanych)

(1) Wótpósłane su zastupnice a zastupniki cełego luda a njejsu na nadawki a 
pśikaze wězane. Wótpósłańcka abo wótpósłańc njesmějo se nuzkaś, pśeśiwo 
swójej wědobnosći abo pśeśiwo swójomu pśeznanjenju jadnaś.

(2) Wótpósłane maju wósebnje pšawo, se w krajnem sejmje a w jogo 
wuběrkach wugroniś, pšašanja a pšosby stajaś ako teke pśi wólbach a 
wobzamknjenjach sobugłosowaś. Na pšašanja na krajne kněžaŕstwo dej se 
bźez komuźenja pó nejlěpšem wěźenju a dopołnje wótegroniś. Nadrobnosći 
rědujo jadnański pórěd.

(3) Wótpósłanym dej se pśistup k zastojnstwam a k słužbnym instancam kraja 
zmóžniś. Toś te maju jim na pominanje teke informacije z datajow daś a teke 
akty a howacne amtojske pódłožki pśedpołožyś. Pominanje dej se na krajne 
kněžaŕstwo abo, dalokož jo to pótrjefijo, krajne zliceńske wuše zastojnstwo 
zapódaś. Informacija ako teke pśedpołoženje aktow a howacnych amtojskich 
pódłožkow matej se bźez komuźenja a dopołnje staś.

(4) Pódawanje informacijow abo pśedpołoženje aktow a howacnych 
amtojskich pódłožkow smějo se jano pón wótpokazaś, gaž pśewažece zjawne 
abo priwatne zajmy za pótajmstwo to raznje pominaju. Rozsud ma se cłonkoju 
krajnego sejma zdźěliś a wobtwarźiś.

Artikel 57 (Indemnosć)

Wótpósłane njesměju se nikula dla wótgłosowanja abo wugronjenja w krajnem 
sejmje, w jadnom jogo wuběrkow abo we frakciji sudniski abo słužbnje 
pśeslědowaś abo se howacej zwenka krajnego sejma chłostaś. To pak 
njepłaśi za wósromośece zranjenja.

Artikel 58 (Imunosć)

Kužda napšawa za chłostańske pśeslědowanje pśeśiwo jadnomu cłonkoju 
krajnego sejma, kužda popajź a kužde howacne wobgranicowanje jogo 
wósobinskeje lichoty maju se na pominanje krajnego sejma wótstarcyś, gaž se 
pśez nje parlamentariske źěło krajnego sejma wobwliwujo.

Artikel 59 (Pšawo na wótpokazanje znankstwa)

Wótpósłane maju pšawo, za wósoby, kótarež su se jim we jich funkciji ako 
wótpósłane dowěrili a za fakty, kenž su w toś tej funkciji dowěrliwje zgónili, 
znankstwo wótpokazaś. Dalokož toś to pšawo na wótpokazanje znankstwa 
sega, njejstej pśepytowanje a zebraśe dowólonej. Pšawo na wótpokazanje 
znankstwa njezgubijo swóju płaśiwosć pśez skóńcenje mandata.

Artikel 60 (Zarownanje)

Cłonki krajnego sejma dostawaju jadno swójej zagronitosći wótpowědne a jich 
njewótwisnosć zawěsćujuce zarownanje. Nadrobnosći rědujo kazń.

Artikel 61 (Pśeskjaržba wótpósłanych)

(1) Cłonk krajnego sejma, kótaryž z póžednosću za dobytkom swój wliw abo 
swóju wědu ako cłonk krajnego sejma na taku wašnju znjewužyjo, až se 
naglědnosć krajnego sejma gropnje wobgrozyjo, móžo se pśed wustawowym 
sudnistwom pśeskjaržyś.

(2) Pšosba na pśeskjaržbu musy se nanejmjenjej wót jadneje tśeśiny cłonkow 
krajnego sejma pódpisaś a trjeba pśigłosowanje wětšyny wót dweju tśeśinowu 
cłonkow krajnego sejma.

(3) Wustawowe sudnistwo móžo na zgubjenje mandata wusuźiś.

Artikel 62 (Wólbna perioda, nowowólba)

(1) Krajny sejm se pód wuměnjenim slědujucych póstajenjow na pěś lět 
wuzwólijo. Nowowólba se nanejjěsnjej sedymapěśźaset a nejpózdźej 
šesćźaset mjasecow pó zachopjeńku wólbnego casa wótmějo. Prezidentka 
abo prezident krajnego sejma póstajijo w wobjadnosći z prezidiumom 
krajnego sejma źeń wuzwólowanja.

(2) Krajny sejm móžo se na wobzamknjenje wětšyny wót dweju tśeśinowu 
swójich cłonkow rozpušćiś.

(3) W paźe rozpušćenja krajnego sejma se nowe wuzwólowanje w běgu 
sedymźaset dnjow wótmějo.

(4) Krajny sejm se nejpózdźej na tśiźastem dnju pó swójom wuzwólenju zejźo. 
Z tym se kóńcy wólbny cas pjerwjejšnego krajnego sejma.

Artikel 63 (Wólbne pśespytowanje)

(1) Wólbne pśespytowanje jo nadawk krajnego sejma. Toś ten teke rozsuźijo, 
lěc jaden cłonk krajnego sejma jo zgubił swój mandat w krajnem sejmje.

(2) Pśeśiwo rozsudoju krajnego sejma jo wobśěžkanje na wustawowem 
sudnistwje móžne. 

(3) Nadrobnosći rědujo kazń.

Artikel 64 (Pósejźenja)

(1) Prezidentka abo prezident krajnego sejma móžo krajny sejm kuždy cas 
zwołaś a musy jen bźez komuźenja zwołaś, gaž nanejmjenjej jadna pěśina 
cłonkow krajnego sejma abo krajne kněžaŕstwo to pominatej.

(2) Krajny sejm wuraźujo zjawnje. Zjawnosć móžo se z głosami dweju 
tśeśinowu pśibytnych cłonkow krajnego sejma wuzamknuś. Wó takem 
naraźenju ma se w njezjawnem pósejźenju rozsuźiś. Pśi wuzamknjenju 
zjawnosći ma se zjawne wobtwarźenje pódaś.

(3) Wěrnosćiwe rozpšawy wó zjawnych pósejźenjach krajnego sejma a jogo 
wuběrkow wóstanu bźeze kuždeje zagronitosći.

Artikel 65 (Wobzamknjenje)

Krajny sejm wobzamknjo z wětšynu wótedanych głosow, gaž njejo tak, až toś 
ta wustawa něco drugego póstajijo. Za wuzwólowanje, ako ma se pśewjasć 
wót krajnego sejma, mógu se pśez kazń abo pśez jadnański pórěd krajnego 
sejma wuwześa dopušćiś.

Artikel 66 (Winowatosć pśibytnosći a pšawo na pśistup)

(1) Jadna pěśina pśibytnych cłonkow krajnego sejma abo jadna tśeśina 
cłonkow jadnogo wuběrka móžotej sebje pśibytnosć kuždego cłonka krajnego 
kněžaŕstwa pominaś.

(2) Cłonki krajnego kněžaŕstwa a jich zagronite maju pśistup k pósejźenjam 
krajnego sejma a jogo wuběrkow. Cłonki krajnego kněžaŕstwa maju pšawo se 
wugroniś. Nadrobnosći rědujo jadnański pórěd.

(3) Pódstawk 2 njepłaśi za pśepytowańske wuběrki.

Artikel 67 (Frakcije)

(1) Frakcije wobstoje z cłonkow krajnego sejma. Wóni se ze swójskimi 
pšawami a winowatosćami ako samostatne a njewótwisne jadnotki na źěle 
krajnego sejma wobźěliju, wóni su adresat politiskego wugronjenja wóle 
bergaŕkow a bergarjow a pódpěruju proces wutwórjenja parlamentarisko-
politiskeje wóle. Tak maju pšawo na pśiměrjone wugótowanje. Wutwórjenje 
frakcije pó konstituěrowanju krajnego sejma trjeba jogo pśigłosowanje. 
Nadrobnosći rědujo kazń.

(2) Nuzkanje k frakcijam njejo dowólone.

Artikel 68 (Jadnański pórěd)

Krajny sejm dajo sebje jadnański pórěd.

Artikel 69 (Prezidium)

(1) Krajny sejm wuzwólijo na prědnem pósejźenju ze swójeje srjejźi jadnu 
prezidentku abo jadnogo prezidenta a nanejmjenjej jadnu wiceprezidentku 
abo jadnogo wiceprezidenta. Pótom wuzwólijo ze swójeje srjejźi dalšnych 
cłonkow prezidiuma. Kužda frakcija ma pšawo, w prezidiumje zastupjona byś.

(2) Kuždy cłonk prezidiuma móžo se pśez wobzamknjenje krajnego sejma 
wótwóliś. Wótwólenje ma płaśiwosć, gaž stej dwě tśeśinje cłonkow krajnego 
sejma pśigłosyłej.

(3) Pšawa a winowatosći prezidiuma a jogo cłonkow rědujo jadnański pórěd 
krajnego sejma.

(4) Prezidentka abo prezident zastupujo krajny sejm pó wenkownem, 
pśistajonych krajnego sejma pówołujo a wótwołujo, wugbajo domacne pšawo 
a policajsku móc w twarjenju krajnego sejma a rozsuźijo wó nabrankach a 
wudawkach krajnego sejma pó póstajenju etatowego plana. Pśepytowanje 
abo konfiscěrowanje w rumnosćach krajnego sejma smějo se jano staś z 
pśizwólenim prezidentki abo prezidenta krajnego sejma.

Artikel 70 (Wuběrki)

(1) Krajny sejm twóri wuběrki ze swójeje srjejźi.

(2) Zestajenje wuběrkow ako teke rědowanje nawjedowanjow we wuběrkach 
matej se pó zasadach proporcionalnego wuzwólowanja pśewjasć. Kužda 
frakcija ma pšawo, nanejmjenjej z jadnym cłonkom w kuždem wuběrku 
zastupjona byś. Wótpósłane bźeze frakcije maju pšawo, sobuźěłaś w jadnom 
wuběrku z pšawom na głosowanje.

(3) Wuběrki statkuju we wobłuku nadawkow, kótarež su wót krajnego sejma 
dostali. We wobłuku swójich nadawkow mógu se teke ze swójskeje iniciatiwy z 
jadneju nastupnosću zaběraś a krajnemu sejmoju pórucenja pśedpołožyś.

Artikel 71 (Peticijowy wuběrk)

(1) Peticijowy wuběrk rozsuźijo wó zapódaśach, ako su se na krajny sejm 
pósłali, dalokož krajny sejm sam wó nich njerozsuźijo.

(2) Wšykne zastojnstwa a zastojnske instance kraja a komunow maju 
wuběrkoju na jogo pominanje kuždy cas pśistup dowóliś, informacije teke 
z datajow daś ako teke akty a howacne amtske pódłožki pśedpołožyś. 
Sudnistwa maju w nastupnosćach suźenja jano informacisku pomoc wugbaś. 

(3) Nadrobnosći rědujo kazń.

Artikel 72 (Pśepytowańske wuběrki)

(1) Krajny sejm ma pšawo a na pšosbu jadneje pěśiny swójich cłonkow 
winowatosć, zasajźiś pśepytowański wuběrk. Pśedmjat pśepytowanja ma se 
pśez wobzamknjenje póstajiś a njesmějo se pśeśiwo wóli wótpósłanych, ako 
su pšosbu stajili, pśeměniś.

(2) Pśi zasajźenju kuždego nowego pśepytowańskego wuběrka wuměnijo se 
nawjedowanje mjazy frakcijami pó pórěźe jich wjelikosći. Pśedsedaŕki abo 
pśedsedarje njamaju we wuběrku žedno pšawo na głosowanje. Kužda frakcija 
ma pšawo, nanejmjenjej z jadnym cłonkom w pśepytowańskem wuběrku 
zastupjona byś.

(3) Pśepytowańske wuběrki maju pšawo, dopokaze zwěsćiś. Wóni maju 
k tomu winowatosć, gaž se to wót pěśiny cłonkow wuběrka pomina. 
Zwěsćenje dopokazow stanjo se zasadnje w zjawnem pósejźenju. 
Zwěsćenje dopokazow njejo dowólone, gaž widobnje njelažy we wobłuku 
pśepytowańskego nadawka. Listowe, postowe a telefonowe pótajmstwo se 
njedotykujo. Sudnistwa a zastojnstwa maju słušnosć pšawnisku a amtsku 
pomoc dawaś. Krajne kněžaŕstwo, zastojnstwa a zastojnske instance kraja a 
zjadnośeństwa, institucije a załožby zjawnego pšawa, ako pódstoje doglědoju 
kraja, maju słušnosć, wót pśepytowańskego wuběrka pominane akty 
pśedpołožyś a na napšašowanja wótegroniś, dowóliś pśistup k zastojnstwam, 
słužbnym městnam a institucijam ako teke daś notne pśizwólenja k 
wugronjenju.

(4) Rozpšawy pśepytowańskich wuběrkow njepódlaže sudniskej kontroli. 
Sudnistwa mógu, gaž kśě, zwěsćone wobstojnosći gódnośiś.

(5) Nadrobnosći rědujo kazń.

Artikel 73 (Enkwetne komisije)

Krajny sejm ma pšawo na zasajźenje enkwetnych komisijow. Kužda frakcija 
ma pšawo, nanejmjenjej z jadnym cłonkom w kuždej enkwetnej komisiji 
zastupjona byś. Nadrobnosći rědujo kazń.

Artikel 74 (Zagronite kraja)

(1) Za zawěsćenje zakładnego pšawa na šćit datow pó artiklu 11 wuzwólijo 
krajny sejm bźez debaty zagronitu abo zagronitego kraja za šćit datow. Pśed 
wuzwólenim pśewjeźo se słyšanje we jadnom wuběrku, kótaryž jo krajny 
sejm póstajił. Pówołanje a słužbne doglědowanje pśistojtej prezidentce abo 
prezidentoju krajnego sejma. Krajna zagronita abo krajny zagronity stej we 
wugbaśu swójogo amta njewótwisnej a jano kazni zawězanej a móžotej se 
kuždy cas wobrośiś na krajny sejm. Wšykne zastojnstwa a zastojnske instance 
kraja a komunow maju winowatosć, na pominanje pśedpołožyś a pśepódaś 
akty a howacne amtske pódłožki, pódawaś informacije teke z datajow ako 
teke zmóžniś pśistup do wšyknych słužbnych rumnosćow.

(2) Krajny sejm móžo dalšych zagronitych wuzwóliś. Pódstawk 1 sada 3 
wótpowědnje płaśi, dalokož njejo nic drugego kazniski póstajone.

(3) Nadrobnosći rědujo kazń.

2. wótrězk: Kaznidawaŕstwo

Artikel 75 (Kazniska iniciatiwa)

Pśedłogi za kazni mógu se ze srjejźi krajnego sejma, wót krajnego kněžaŕstwa 
abo pśez ludowe póžedanje pśedpołožyś.

Artikel 76 (Ludowa iniciatiwa)

(1) Wšykne wobydlaŕki a wobydlarje maju pšawo, krajnemu sejmoju we 
wobłuku jogo kompetence wěste temy wutwórjenja politiskeje wóle 
naraźiś. Toś ta ludowa iniciatiwa móžo teke kazniske pśedłogi a pšosby wó 
rozpušćenje krajnego sejma pśedpołožyś. Iniciatiwa musy se nanejmjenjej 
wót dwaźasća tysac wobydlaŕkow a wobydlarjow, pšosby wó rozpušćenje 
krajnego sejma nanejmjenjej wót stoapěśźaset tysac do głosowanja 

wopšawnjonych pódpisaś. Jich zastupnice a zastupniki maju pšawo  
na słyšanje.

(2) Iniciatiwy ku krajnemu etatoju, k słužbnym a zastarańskim nabrankam, 
wótedankam a personalnym rozsudam njejsu dowólone.

Artikel 77 (Ludowe póžedanje)

(1) Njepśigłosyjo-li krajny sejm kazniskej pśedłoze, pšosbje na rozpušćenje 
krajnego sejma abo drugej pśedłoze pó artiklu 76 w casu styrich mjasecow, 
pśewjeźo se na pominanje zastupnicow a zastupnikow iniciatiwy ludowe 
póžedanje.

(2) Źaržy-li krajne kněžaŕstwo abo tśeśina cłonkow krajnego sejma ludowe 
póžedanje za njedowólone, musy se wustawowe sudnistwo konsultěrowaś.

(3) Ludowe póžedanje jo wuspěšne, gaž jo nanejmjenjej wósymźaset tysac do 
głosowanja wopšawnjonych jomu w casu šesćich mjasecow pśigłosowało. 
Pšosba wó rozpušćenje krajnego sejma trjeba pśigłosowanje nanejmjenjej wót 
dwěsće tysac do głosowanja wopšawnjonych.

Artikel 78 (Ludowy rozsud)

(1) Njewótpowědujo-li krajny sejm w casu tśich mjasecow ludowemu 
póžedanju, tak se za cas dalšych styrich mjasecow wótmějo ludowe 
rozsuźenje. Cas mjazy wuzjawjenim zwěsćonego rezultata ludowego 
póžedanja a ludowym rozsuźenim ma se wót prezidiuma krajnego sejma na 
cas až do źaseś mjasecow pódlejšyś, gaž pśez to móžo se ludowe rozsuźenje 
pśewjasć zgromadnje z krajnymi wólbami abo z drugim ludowym rozsuźenim. 
Krajny sejm móžo konkurěrujucu kaznisku abo howacnu pśedłogu pó artiklu 
76 sobu k wótgłosowanju stajiś. Prezidentka abo prezident krajnego sejma 
ma kazniske pśedłogi z pódanymi pśicynami abo druge za wótgłosowanje 
naraźone pśedłogi w pśiměrjonej formje wózjawiś.

(2) Kazniska abo druga pśedłoga pó artiklu 76 jo pśez ludowy rozsud 
pśiwzeta, gaž wětšyna tych, ako su swój głos wótedali, ale nanejmjenjej běrtyl 
do głosowanja wopšawnjonych, jo pśigłosył.

(3) Pśi pśeměnjenjach wustawy ako teke pśi pšosbach wó rozpušćenje 
krajnego sejma matej dwě tśeśinje tych, ako su swój głos wótedali, 

nanejmjenjej pak połojca do głosowanja wopšawnjonych, za pśeměnjenje 
wustawy abo za rozpušćenje krajnego sejma głosowaś. Lice se jano płaśiwe 
„jo“- a „ně“- głose.

Artikel 79 (Změny wustawy)

Wustawa móžo se jano pśez kazń změniś, kótaraž wopśimjeśe wustawy 
wuraznje pśeměnijo abo wudopołnijo. Za to jo pśigłosowanje wětšyny 
cłonkow krajnego sejma z dwěma tśeśinoma abo ludowy rozsud pó artiklu 78 
pódstawk 3 trjeba.

Artikel 80 (Pšawniske wukaze)

Połnomóc za wudaśe pšawniskego wukaza móžo se jano pśez kazń wugroniś. 
Kazń ma wopśimjeśe, zaměr a rozměru wugronjoneje połnomócy póstajiś. 
Pšawniski zakład ma se we wukazu pomjeniś. Pśedwiźijo-li kazń, až móžo 
se społnomócnjenje dalej pśenjasć, tak jo za pśenjasenje społnomócnjenja 
pšawniski wukaz notny.

Artikel 81 (Wózjawjenje, nabyśe płaśiwosći)

(1) Prezidentka abo prezident krajnego sejma ma wót krajnego sejma 
wobzamknjone abo pśez ludowy rozsud pśiwzete kazni bźez komuźenja 
wustajiś a w kaznjowem a wukazowem łopjenje za kraj Bramborska wózjawiś.

(2) Pšawniske póstajenja se wót togo městna wustajiju, kótarež je wudajo 
a se wózjawiju glědajucy na druge pšawniske póstajenja w kaznjowem a 
wukazowem łopjenje za kraj Bramborska.

(3) Kužda kazń a kuždy pšawniski wukaz dej źeń nabyśa płaśiwosći póstajiś. 
Felujo-li take póstajenje, tak nabydnu płaśiwosć wót styrnastego dnja pó 
wótběgu dnja, na kótaremž jo se kaznjowe łopjeno wózjawiło.

(4) Pó póstajenju jadneje kazni móžotej wupisanje kaznjow a pšawniskich 
wukazow a jich wuzjawjenje se staś w elektroniskej formje.

3. wótrězk: Krajne kněžaŕstwo

Artikel 82 (Zestajenje)

Cłonki krajnego kněžaŕstwa su ministaŕska prezidentka abo ministaŕski 
prezident a ministaŕki a ministarje.

Artikel 83 (Wuzwólowanje ministaŕskeje prezidentki abo ministaŕskego 
prezidenta)

(1) Krajny sejm wuzwólijo ministaŕsku prezidentku abo ministaŕskego 
prezidenta bźez debaty w pótajmnem wótgłosowanju z wětšynu swójich 
cłonkow. Pšawo na naraźenje ma kuždy cłonk krajnego sejma.

(2) Njedostanjo-li žedna z naraźonych wósobow w prědnem wuzwólowanju 
wětšynu, pśewjeźo se druge wuzwólowanje. Gaž wólby w toś tom 
wuzwólowanju swój zaměr teke njedojśpiju, tak jo ten wólony, ako w dalšem 
wuzwólowanju dostanjo nejwěcej głosow.

(3) Gaž wuzwólowanje za cas tśich mjasecow pó konstituěrowanju krajnego 
sejma swój zaměr njedojśpijo, płaśi krajny sejm ako rozpušćony.

Artikel 84 (Pówołanje a pušćenje ministaŕkow a ministarjow)

Ministaŕska prezidentka abo ministaŕski prezident prezident pówołajo a 
pušćijo ministaŕki a ministarjow.

Artikel 85 (Skóńcenje amtskego casa)

(1) Amtski cas ministaŕskeje prezidentki abo ministaŕskego prezidenta se 
kóńcy ze zejźenim nowego krajnego sejma, amtski cas drugich cłonkow 
krajnego kněžaŕstwa teke z kuždeju drugeju formu wobkóńcenja amta 
ministaŕskeje prezidentki abo ministaŕskego prezidenta. Cłonki krajnego 
kněžaŕstwa mógu kuždy cas swójo slědkstupjenje wózjawiś.

(2) Ministaŕska prezidentka abo ministaŕski prezident prezident a na jeje abo 
jogo pšosbu teke druge cłonki krajnego kněžaŕstwa maju winowatosć, swóje 
nadawki dalej wugbaś až do amtskego nastupa naslědnice abo naslědnika. 

Artikel 86 (Konstruktiwny wotum njedowěry)

(1) Krajny sejm móžo ministaŕskej prezidentce abo ministaŕskemu prezidentoju 
jano z tym njedowěru wugroniś, až wón z głosami wětšyny swójich cłonkow 
drugu wósobu do amta wuzwólijo.

(2) Mjazy rozgronom wó pšosbje w krajnem sejmje a wuzwólowanim musy 
nanejmjenjej wósymastyrźasća góźinow byś, nanejwěcej pak sedym dnjow.

Artikel 87 (Pšašanje dowěry)

Njenamakajo-li pšosba ministaŕskeje prezidentki abo ministaŕskego 
prezidenta na krajny sejm, jej abo jomu dowěru wugroniś, pśigłosowanje 
wětšyny cłonkow krajnego sejma, móžo se krajny sejm za cas dwaźasća 
dnjow rozpušćiś, gaž njejo w tom casu z głosami wětšyny swójich cłonkow 
jadnu drugu wósobu do amta. Gaž krajny sejm toś te pšawa njewužyjo, ma 
ministaŕska prezidentka abo ministaŕski prezident pšawo, krajny sejm w běgu 
dalšych dwaźasća dnjow rozpušćiś.

Artikel 88 (Pśisega)

Cłonki krajnego kněžaŕstwa do pśiwześa nadawkow pśed krajnym sejmom 
slědujuce pśisegaju:

„Pśisegam, až cełu swóju móc pósćijom derjeměśu luźi kraja Bramborska, až 
budu jich wužytk pśispórjaś, škódu wót nich wótwobrośowaś, mě dowěrjony 
amt z nejlěpšym wěźenim a zamóženim njestroński zastojaś, wustawu a kazń 
zachowowaś a zašćitowaś, swóje winowatosći wědobnosćiwje społnjowaś a 
spšawnosć kuždej a kuždemu napśeśiwo wopokazowaś.“

Móžo se teke z religioznym zlubjenim pśisegaś.

Artikel 89 (Twórjenje wóle)

Ministaŕska prezidentka abo ministaŕski prezident póstajijo směrnice politiki 
kněžaŕstwa a jo za to napśeśiwo  krajnemu sejmoju zagronity. W ramiku toś tych 
směrnicow kuždy cłonk krajnego kněžaŕstwa jomu dowěrjony wobłuk nadawkow 
samostatnje a ze swójskeju zagronitosću pśed krajnym sejmom nawjedujo.

Artikel 90 (Nawjedowanje, wobzamknjenje, jadnaŕstwo)

(1) Ministaŕska prezidentka abo ministaŕski prezident krajnemu kněžaŕstwoju 
pśedseda. Krajne kněžaŕstwo wobzamknjo swóje rozsuźenja z wětšynu 
głosow. W paźe rownosći głosow rozsuźijo głos ministaŕskeje prezidentki abo 
ministaŕskego prezidenta.

(2) Ministaŕska prezidentka abo ministaŕski prezident wugbajo swóje nadawki 
pó jadnańskem pórěźe, kótaryž jo krajne kněžaŕstwo wobzamknuło.

Artikel 91 (Pšawo zastupowanja, dogrona)

(1) Ministaŕska prezidentka abo ministaŕski prezident kraj pó wenkownem 
zastupujo. Wóna abo wón móžo toś to pšawo na drugego cłonka krajnego 
kněžaŕstwa abo na pódrědowane městna pśenjasć.

(2) Statne dogrona, wósebnje dogrona, kenž se na pśedmjaty kaznidawaŕstwa 
póśěguju abo wudawki pominaju, za kótarež etatowe srědki njejsu 
pśedwiźone, trjebaju pśigłosowanje krajnego sejma.

Artikel 92 (Pšawo wobgnaźenja)

Ministaŕska prezidentka abo ministaŕski prezident wugbajo za kraj w 
jadnotliwem paźe pšawo wobgnaźenja. Wón abo wóna móžo toś to pšawo na 
drugego pśenjasć.

Artikel 93 (Zastojnice a zastojniki)

Krajne kněžaŕstwo pówołajo a pušćijo zastojnice a zastojnikow kraja. Wóno 
móžo to pšawo na drugi gremium pśenjasć.

Artikel 94 (Winowatosć krajnego kněžaŕstwa k informěrowanju)

Krajne kněžaŕstwo ma winowatosć, krajny sejm a jogo wuběrki docasnje a 
dokradnje informěrowaś wó pśigótowanju kaznjow a wukazow, wó zasadnych 
pšašanjach teritorialnego rědowanja, wó planowanju městnow za industrielne 
inwesticije a pśewjeźenju wjelikich pśedewześow. To samske płaśi za 
sobustatkowanje w Zwězkowej raźe ako teke za zgromadne źěło ze Zwězkom, 

z krajami, z drugimi statami a z Europskeju uniju, dalokož se jadna wó temy 
zasadnego wóznama. Artikel 56 pódstawk 4 wótpowědnje płaśi.

Artikel 95 (Njeznjasliwosć)

Cłonki krajnego kněžaŕstwa njesměju žeden drugi płaśony zjawny amt, žedno 
rucnikaŕstwo abo druge pówołanje wugbaś. Žeden cłonk krajnego kněžaŕstwa 
njesmějo pśedewześeju abo jadnomu jogo organow pśisłušaś, kenž zaměr 
góspodaŕskeje cynitosći ma. Wó wuwześach rozsuźijo krajny sejm.

4. wótrězk: Zastojnstwo

Artikel 96 (Organizacija zastojnstwa)

(1) Organizacija statnego krajnego zastojnstwa a rědowanje zagronitosćow 
se pśez kazń abo na zakłaźe kazni póstajijotej. Nadawki, ako mógu se wót 
pódrědowanych zastojnskich instancow spušćobnje a zmysłapołnje społniś, 
maju se toś tym pśirědowaś.

(2) Załoženje statnych zastojnstwow słuša do zagronitosći krajnego 
kněžaŕstwa. Wóno móžo toś to pšawo na drugi gremium pśenjasć.

(3) Nadawki zastojnstwa społnjuju zastojnice a zastojniki a pśisłušnice a 
pśisłušniki zastojnstwa, kenž źěłaju wót partajow njewótwisnje a su wustawje 
a kaznjam zawězane. Zastojnice a zastojnikii złožyju słužbnu pśisegu. 
Pśistajone złožyju zlubjenje.

Artikel 97 (Komunalne samozastojnstwo)

(1) Gmejny a gmejnske zwězki maju pšawo samozastojnstwa. Kraj smějo jano 
pšawniski doglěd napśeśiwo gmejnam a gmejnskim zwězkam wugbaś.

(2) Gmejny a gmejnske zwězki społniju we swójom teritoriju wšykne nadawki 
městneje zgromadnosći, ako pó toś tej wustawje abo pó kazni drugim 
městnam njepśistoje.

(3) Kraj móžo gmejny a gmejnske zwězki pśez kazń abo na zakłaźe kazni 
zawězaś, nadawki kraja do statka stajiś a se pśi tom pšawo pśikaza pó 
pšawniskich pśedpisach wobchowaś. Gaž se gmejny a gmejnske zwězki pśez 

kazń abo na zakłaźe kazni k społnjenju nowych zjawnych nadawkow zawěžu, 
pótom maju se pśi tom póstajenja za zarownanje kostow wujadnaś. Zawinuju-
li toś te nadawki wěcej kostow za gmejny a gmejnske zwězki ako howacej, ma 
se za to wótpowědne financielne wurownanje k dispoziciji stajiś.

(4) Gmejny a gmejnske zwězki deje se ako nejwuše komunalne zwězki 
zawcasa napšašowaś, pjerwjej až se pśez kazń abo pšawniski wukaz 
powšykne pšašanja zrěduju, kótarež je direktnje pótrjefiju.

(5) Nadrobnosći rědujo kazń.

Artikel 98 (Teritorialne změny)

(1) Teritorij gmejnow a gmejnskich zwězkow móžo se zawinow zjawnego 
derjeměśa dla změniś.

(2) Teritorij gmejnow móžo se pśez dojadnanje gmejnow z pśizwólenim amta 
za pšawniski doglěd, pśez kazń abo na zakłaźe kazni změniś. Rozpušćenje 
gmejnow pśeśiwo jich wóli pomina wótpowědnu kazń. Pśed změnu teritorija 
gmejny ma se ludnosć direktnje pótrjefjonych stronow napšašowaś.

(3) Teritorij gmejnskich zwězkow móžo se pśez kazń abo na zakłaźe kazni 
změniś. Rozpušćenje jadnotliwych wokrejsow pomina wótpowědnu 
kazń. Pśed rozsuźenim ma se wólone zastupnistwo gmejnskego zwězka 
napšašowaś.

(4) Nadrobnosći rědujo kazń.

Artikel 99 (Gmejnske danki)

Gmejny maju za społnjenje swójich nadawkow pšawo, pó póstajenju 
kaznjow swójske žrědła za danki namakaś. Kraj se z pomocu financielnego 
wurownanja wó to stara, až gmejny a gmejnske zwězki swóje nadawki społniś 
mógu. We wobłuku financielnego wurownanja maju se gmejny a gmejnske 
zwězki na nabrankach dankow kraja wótpowědujucy wobźěliś.

Artikel 100 (Komunalna wustawowa skjaržba)

Gmejny a gmejnske zwězki mógu wustawowu skjaržbu zapódaś 
z wobtwarźenim, až kazń kraja jich pšawo na samozastojnstwo pó toś tej 
wustawje pśestupijo.

5. wótrězk: Financownistwo

Artikel 101 (Góspodaŕski plan)

(1) Kraj ma ze swójim etatowym góspodarjenim w ramiku pótrjebnosćow 
cełogóspodaŕskeje rownowagi šćitoju pśirodnych žywjeńskich zakładow 
něntejšnych a pśiducych generacijow wótpowědowaś.

(2) Wšykne nabranki a wudawki kraja maju se do góspodaŕskego plana 
zarědowaś. W krajnych zawodach a pśi wósebnych wobsejźeństwach 
trjebaju se jano dodanki abo wótedanki zarědowaś. Dodatny góspodaŕski 
plan móžo se na jadnotliwe nabranki a wudawki wobgranicyś. Góspodaŕski 
plan a dodatny góspodaŕski plan matej pó nabrankach a wudawkach byś 
wurownanej.

(3) Góspodaŕski plan zawěsćijo se za cas jadnogo góspodaŕskego lěta 
abo za wěcej góspodaŕskich lět, źělony pó jadnotliwych lětach, pśed 
zachopjeńkom prědnego góspodaŕskego lěta pśez góspodaŕsku kazń. Za 
źěle góspodaŕskego plana móžo se pśedwiźeś, až płaśe za rozdźělne casowe 
wobłuki, źělone po góspodaŕskich lětach.

Artikel 102 (Pśechodne społnomócnjenje)

Njejo-li až do kóńca jadnogo góspodaŕskego lěta góspodaŕski plan za 
pśiduce lěto zawěsćony, tak ma krajne kněžaŕstwo až do jogo nabyśa 
płaśiwosći połnomóc: 

1. wšykne wudawki płaśiś, kenž su notne,

a) kazniski wobstojece institucije zdźaržaś a kazniski wobzamknjone 
napšawy pśewjasć,

b) pšawniski wobtwarźone słušnosći kraja dopołniś,

c) twaŕske źěła, wobstaranja a howacne płaśenja dalej wjasć, za kótarež 
su se južo pśez góspodaŕski plan zachadnego lěta pśinoski pśizwólili;

2. kredity nabraś až do wusokosći jadnogo běrtyla kóńcneje sumy 
wótběžanego góspodaŕskego plana pó tśich mjasecach, dalokož 
nabranki z dankow a wudawki a nabranki z howacnych žrědłow wudawki 
pód cyfru 1 njenarownaju.

Artikel 103 (Wześe kreditow)

(1) Etat kraja ma se zasadnje mimo dochodow z kreditow wurownaś.

(2) Glědajucy na jadno se wót normalnego połoženja wótchylajuce negatiwne 
konjunkturelne wuwiśe, móžo se wót we pódstawku 1 naspomnjoneje 
zasady wótchyliś. W paźe katastrofow pśirody abo wuwześnych situacijow 
nuze, ako njejsu pód kontrolu stata a statne financielne połoženje bejnje 
wobwliwuju, móžo se na zakłaźe rozsuda krajnego sejma wót we pódstawku 
1 naspomnjoneje zasady wótejś. Rozsud pó saźe 2 ma se zwězaś z planom 
wopłaśowanja. 

(3) Pśewześe rukowanjow, garantijow abo howacnych zarucenjow, kenž 
mógu zawinowaś wudawki w pśiducych góspodaŕskich lětach, trjeba pó 
jich wusokosći póstajonu kaznisku połnomóc. To samske płaśi za to wót 
pódstawka 1 wuwześnje dowólone braśe kreditow. Za braśe kreditow pó 
pódstawku 2 sada 1 móžo se pśedwiźeś wótchylenje wót kazniski póstajoneje 
wusokosći w rezultaśe góspodaŕskego pśewjeźenja. 

(4) Nadrobnosći rědujo kazń.

Artikel 104 (Zarownanje wudawkow)

Wobzamknjenja krajnego sejma, kenž zawinuju wudawki, maju teke póstajiś, 
kak mógu se toś te wudawki zarownaś.

Artikel 105 (Pśestupjenja góspodaŕskego etata)

Wudawki wušej a zwenka góspodaŕskego etata trjebaju pśigłosowanje za 
finance zagronitego cłonka krajnego kněžaŕstwa. Pśizwóliś směju se jano w 

paźe njedocakowaneje a njewótpokazajobneje pótrjebnosći. Nadrobnosći 
rědujo kazń.

Artikel 106 (Zlicowanje a pśespytowanje zlicowaŕstwa)

(1) Wó wužywanju wšych nabrankow a wudawkow, wó wobsejźeństwje a 
długu kraja ma za finance zagronity cłonk krajnego kněžaŕstwa w pśiducem 
góspodaŕskem lěśe za wulichowanje krajnego kněžaŕstwa krajnemu  
sejmoju rozpšawiś.

(2) Krajne zliceńske wuše zastojnstwo pśespytujo etatowe zlicowanje ako teke 
pšawosć a ekonomisku efektiwnosć etatowego a góspodaŕskego wjeźenja. 
Wuslědki pśespytowanja se krajnemu sejmoju a krajnemu kněžaŕstwoju w 
lětnej rozpšawje pśepódaju. Krajne kněžaŕstwo pśed krajnym sejmom k tomu 
swójo měnjenje wugronijo. Nadrobnosći rědujo kazń.

Artikel 107 (Krajne zliceńske wuše zastojnstwo)

(1) Krajne zliceńske wuše zastojnstwo jo samostatne, jano kazni zawězane 
nejwuše krajne zastojnstwo. Jogo cłonki maju sudnikojsku njewótwisnosć.

(2) Cłonki krajnego zliceńskego wušego zastojnstwa se wuzwóliju 
wót krajnego sejma bźez debaty z wětšynu jogo cłonkow. Pśed jich 
wuzwólowanim se pśewjeźo w jadnom wót krajnego sejma póstajonem 
wuběrku napšašowanje. Nadrobnosći rědujo kazń.

6. wótrězk: Pšawnistwo

Artikel 108 (Pšawodawstwo)

(1) Sudnice a sudniki su njewótwisne a jano pšawoju a kazni zawězane.

(2) Na pšawodawstwje maju se žeńske a muske z luda ako cesnoamtske 
sudnice a sudniki pó póstajenju kaznjow wobźělowaś.

Artikel 109 (Pówołanje sudnicow a sudnikow)

(1) Wó pówołanju do sudnikojskego amta rozsuźijo pśisłušny cłonk krajnego 
kněžaŕstwa gromaźe z wuzwólowańskim wuběrkom sudnikow. Wuběrk 
za wuzwólowanje sudnikow wobstoj nanejmjenjej z dweju tśeśinowu z 
wótpósłanych. We njom muse wšykne frakcije zastupjone byś. Nawjedowanje 
wugbajo zagronity cłonk krajnego kněžaŕstwa bźez pšawa na głosowanje. 
Nadrobnosći rědujo kazń.

(2) Prezidentki a prezidenty wušych krajnych sudnistwow se wót wuběrka za 
wuzwólowanje sudnikow na naraźenje krajnego kněžaŕstwa wuzwóliju.

(3) Pó pódstawkoma 1 a 2 pówołane abo wólone sudnice a sudniki maju se 
wót krajnego kněžaŕstwa pomjeniś. Wóno móžo toś to pšawo na zagronitego 
cłonka krajnego kněžaŕstwa pśenjasć.

(4) Zarědujo-li kraj z drugimi krajami zgromadne sudnistwa, móžo se pśez 
statne dogrono wótchylne póstajiś.

Artikel 110 (Cesnoamtske sudnice a sudniki)

(1) Cesnoamtskim sudnicam a sudnikam njesměju dla jich źěłabnosći žedne 
škódy nastaś. W jich amtskem casu jo wupowěźenje abo pušćenje jano 
dowólone, gaž fakty pśedlaže, kenž źěłodawajucym a słužbudawajucym 
pšawo na wupowěźenje bźez komuźenja daju.

(2) Cesnoamtske sudnice a sudniki mógu sebje pśi sudnistwach zastupnistwo 
wuzwóliś, kótarež jich zajmy zastupujo a maju w swójej funkciji pšawo na 
dalejkubłanje.

Artikel 111 (Pśeskjaržba sudnice abo sudnika)

Gaž se sudnica abo sudnik we słužbje abo zwenka słužby pśejźo pśeśiwo 
zasadam Zakładneje kazni abo pśeśiwo pórědoju pó pšawach wustawy 
kraja, móžo Zwězkowe wustawowe sudnistwo z wětšynu dweju tśeśinowu 
na pšosbu wětšyny cłonkow krajnego sejma póstajiś, až ma se sudnica 
abo sudnik do drugego amta pśesajźiś abo na wuměńk pódaś. W paźe 
pśestupjenja z wótpóglědom móžo se pušćenje wugroniś.

Artikel 112 (Wustawowe sudnistwo)

(1) Wustawowe sudnistwo kraja jo jadno wšym drugim wustawowym organam 
napśeśiwo samostatne a njewótwisne sudnistwo kraja.

(2) Wustawowe sudnistwo wobstoj z prezidentki abo prezidenta, 
wiceprezidentki abo wiceprezidenta a sedym dalšych wustawowych sudnicow 
a sudnikow. Wustawowe sudnistwo jo zestajone pó tśeśinach z pówołańskich 
sudnicow a sudnikow, z cłonkow z wopšawnjenim za sudniski amt abo 
diplomowych juristkow a juristow  a z cłonkow, kenž toś te wuměnjenja 
społniś njetrjebaju.

(3) Pśez kazń móžo se licba sudnicow a sudnikow na dwanasćo zwušyś a 
sudnistwo se na dwě kupce za wusudy rozdźěliś.

(4) Wustawowe sudnice a sudniki se wót krajnego sejma bźez debaty na źaseś 
lět wuzwóliju. Pśi wuzwólowanju ma se na to glědaś, až su politiske mócy 
kraja we pśiměrjonej licbje z naraźenjami zastupjone. Zasejwuzwólowanje 
njejo móžne. Do wuzwólowanja pśewjeźo se napšašowanje w jadnom wót 
krajnego sejma póstajonem wuběrku. Wuzwólone su te wósoby, kenž su 
w pótajmnem wótgłosowanju dostali głose wětšyny wót dweju tśeśinowu 
cłonkow krajnego sejma.

(5) Wuzwóliś móžo se, chtož jo nanejmjenjej pěśatśiźasća lět stary a se do 
Zwězkowego sejma wóliś móžo. Cłonki wustawowego sudnistwa njesměju 
žednomu drugemu wustawowemu organoju Zwězka abo kraja pśisłušaś.

(6) Nadrobnosći rědujo kazń, kótaraž móžo teke granicu za nejwuše  
starstwo pśedwiźeś.

Artikel 113 (Pśisłušnosć wustawowego sudnistwa)

Wustawowe sudnistwo rozsuźijo:
1. wó wukładowanju toś teje wustawy w padach zwady dla rozměry 

pšawow a winowatosćow jadnogo wušego krajnego organa abo drugich 
wobźělonych, ako pó toś tej wustawje abo pó jadnańskem pórěźe 
krajnego sejma abo krajnego kněžaŕstwa swójske pšawa maju;

2. pśi rozdźělnych měnjenjach abo cwiblowanjach dla formelneje abo 
wěcowneje pśezjadnosći krajnego pšawa z toś teju wustawu na pšosbu 
krajnego kněžaŕstwa abo jadneje pěśiny cłonkow krajnego sejma;

3. wó pśezjadnosći jadneje krajneje kazni z toś teju wustawu, gaž jo 
sudnistwo jadnanje pó artiklu 100 pódstawk 1 Zakładneje kazni wusajźiło;

4. wó wustawowych wobśěžkanjach (artikel 6 pódstawk 2);

5. we wšych drugich nastupnosćach, ako su se jomu z toś teju wustawu abo 
pśez kazń pśipokazali.

7. wótrězk: Pśechodne a kóńcne póstajenja

Artikel 114 (Wótpórany)

Artikel 115 (Wustawu dawajuca zgromaźina)

(1) Wustawa zgubijo swóju płaśiwosć, gaž jo wustawu dawajuca zgromaźina 
nowu wustawu z wětšynu dweju tśeśinowu swójich cłonkow wobzamknuła 
a gaž jo w ludowem rozsuźe wětšyna wótgłosujucych nowej wustawje 
pśigłosyła.

(2) Bergaŕki a bergarje maju pšawo, pominaś wólbu za wustawu dawajucu 
zgromaźinu, kótaraž nowu krajnu wustawu wuźěłajo. Za to jo dejało źaseś 
procentow do głosowanja wopšawnjonych wótpowědnu iniciatiwu pódpisaś.

(3) Wó pśewjeźenju wólby dla wustawu dawajuceje zgromaźiny wótmějo se 
ludowy rozsud. Wuzwólowanje se pśewjeźo, gaž dwě tśeśinje tych, kenž su 
swój głos wótedali, ale nanejmjenjej połojca do głosowanja wopšawnjonych, 
jo pśigłosyła.

(4) Krajny sejm móžo z wětšynu wót dweju tśeśinowu swójich cłonkow pśez 
kazń wólbu wustawu dawajuceje zgromaźiny wobzamknuś.

(5) Nadrobnosći rědujo kazń.

Artikel 116 (Noworědowanje ruma Bramborska - Barliń)

(1) Pśi wugótowanju dojadnanja za zjadnośenje krajowu Bramborska a Barliń 
ma se krajny sejm docasnje a wobšyrnje wobźělowaś. Dojadnanje trjeba za 
swójo ratificěrowanje pśigłosowanje dweju tśeśinowu cłonkow krajnego sejma 
ako teke pśigłosowanje pśez ludowy rozsud pó póstajenju dojadnanja.

(2) Dojadnanje pó pódstawku 1 móžo pśedwiźeś, až se wót jogo nabyśa 
płaśiwosći sem až k wutwórjenju zgromadnego kraja pšawa krajnego sejma 
a krajnego kněžaŕstwa pśepódaju na zgromadne gremije a wuběrki krajowu 
Bramborska a Barliń.

Artikel 117 (Nabyśe płaśiwosći wustawy)

Toś ta wustawa nabydnjo płaśiwosć na dnju pó jeje pśipowěźenju.



53WUSTAWA

Změny wustawy

cł. změnjeca kazń změnjone artikle forma změny

1. Kazń wó dogronje nowego 
rědowanja, artikel 2

datum: 27.06.1995

městno namakanja: GVBI. I b. 150

art. 22 pódst. 3 
art. 62 
art. 116

změnjony  
změnjony 
nowo formulěrowany

2. Kazń k změnje Wustawy kraja 
Bramborska 

datum: 10.03.1997

městno namakanja: GVBI. I b. 4

art. 22 pódst. 5 dodany

3. Kazń k změnje artikla 112 pódstawk 
4 Wustawy ako teke kazni 
wustawowego sudnistwa ,  
artikel 1

datum 24.06.1997

městno namakanja: GVBI. I b. 68

art. 112 pódst. 4  
sada 5

nowo formulěrowana

4. Kazń k změnje Wustawy kraja 
Bramborska a kazni wustawowego 
sudnistwa Bramborska,  
artikel 1

datum: 07.04.1999

městno namakanja: GVBI. I b. 98

preambla 
art. 22 pódst. 2 
art. 62 pódst. 1 
art. 65 
art. 74 pódst. 1 
art. 77 pódst. 4 
art. 78 pódst. 1 
art. 81 pódst. 1 
art. 87 sada 1 
art. 94 sada 2 
art. 96 pódst. 1 
art. 97 pódst. 3 
art. 109 pódst. 3 
art. 112 pódst. 6 
art. 114 sada 2

změnjona 
změnjony 
změnjony 
změnjony 
změnjony 
šmarnjony 
změnjony 
změnjony 
změnjona 
změnjona 
nowo formulěrowany 
změnjony 
změnjony 
změnjony 
změnjona

5. Kazń k změnje Wustawy kraja 
Bramborska

datum: 16.06.2004

městno namakanja: GVBI. I b. 254

art. 109 pódst. 4 dodany

6. Kazń k změnje Wustawy kraja 
Bramborska

datum: 07.07.2009

městno namakanja: GVBI. I b. 191

art. 81 pódst. 4 dodany

7. Kazń k změnje Wustawy kraja 
Bramborska

datum: 19.12.2011

městno namakanja: GVBI. I/ 2011/ 
cł. 30 

art. 22 pódst. 1 
sada 1 
art. 22 pódst. 2 
art. 77 pódst. 3 
sada 1

nowo formulěrowana 
 
změnjony 
změnjona

cł. změnjeca kazń změnjone artikle forma změny

8. Kazń k změnje Wustawy kraja 
Bramborska

datum: 05.12.2013

městno namakanja: GVBI. I/ 2013/ 
cł. 42 

art. 7a 
art. 12 pódst. 2 
2. głowny źěl 
4. wótrězk nadpismo, 
art. 25

pśidany 
nowo formulěrowany 
nowo formulěrowany

9. Kazń k změnje Wustawy kraja 
Bramborska

datum: 18.03.2015

městno namakanja: GVBI. I/ 2015/ 
cł. 6 

art. 69 pódst. 1 
art. 69 pódst. 2 
sada 1

nowo formulěrowany 
nowo formulěrowana

10. Kazń k změnje Wustawy kraja 
Bramborska

datum: 16.05.2019

městno namakanja: GVBI. I/ 2019/ 
cł. 16 

art. 55 pódst. 1 
art. 72 
art. 78 pódst. 1 
art. 103

nowo formulěrowany 
nowo formulěrowany 
nowo formulěrowany 
nowo formulěrowany

11. Kazń k změnje Wustawy kraja 
Bramborska

datum: 05.07.2022

městno namakanja: GVBl. I/ 2022/ 
cł. 19

Pśeglěd wopśimjeśa  
art. 2, 3, 6, 7, 8, 9, 11, 
13, 15, 16, 18, 19, 21, 
22, 24, 27, 29, 30, 32, 
33, 34, 35, 39, 40, 41, 
42, 43, 45, 48, 49, 51, 
52, 53, 54, 55, 56, 57, 
58, 61, 62, 63, 64, 65, 
66, 67, 69, 70, 71, 72, 
74, 76, 77, 78, 80, 81, 
86, 89, 91, 92, 94, 95, 
96, 98, 99, 100, 101, 
102, 105, 106, 107, 
108, 111, 112, 113, 
115, 116 
art. 7a, 10, 2. głowny 
źěl 4. wótrězk 
nadpismo, art. 25,  
art. 82 do 85, 87 do 
88, 90, 93, 109 do 
110, 3. głowny źěl  
7. wótrězk nadpismo 
art. 114

změnjony 
změnjony 
 
 
 
 
 
 
 
 
 
 
 
 
 
nowo formulěrowany 
 
 
 
 
 
 
wótpórany

wudawaŕ: Krajny sejm Bramborska, Zjawnostne źěło

zgótowanje: ARNOLD group - Großbeeren

staw: julij 2022

Toś ta publikacija wudajo se wót krajnego sejma Bramborska w ramiku
parlamentariskego zjawnostnego źěła. Rozšyrjenje jo dermo. Dalejpśedawanje
njejo dowólone. Wužywanje za wólbne wabjenje jo zakazane.

